MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 17

Il-Ġimgħa, 27 ta' April, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fl-4:06 p.m. 

MINUTI

Il-Minuti tal-Laqgħa Nru. 16 li saret fis-6 ta’ Marzu, 2012, kienu konfermati.

PREŻENTI

L-Onor. Chris Agius; l-Onor. Charles Mangion; l-Onor. Philip Mifsud; l-Onor. Jesmond Mugliett; l-Onor. Tonio Fenech (Ministru tal-Finanzi, Ekonomija u l-Investiment) (Membru nominat mill-Prim Ministru); l-Onor. Michael Farrugia (Membru nominat mill-Kap tal-Oppożizzjoni għar-riżoluzzjoni ta’ GO plc); u l-Onor. Karmenu Vella (Membru nominat mill-Kap tal-Oppożizzjoni għar-riżoluzzjoni ta’ Malita Investments plc) kienu preżenti. 

RIŻOLUZZJONI DWAR TRASFERIMENT TA’ PROPRJETÀ (GO p.l.c.)

Is-Sur Albert Mamo, Kummissarju tal-Artijiet, qara l-ittra li kien bagħat b’risposta għall-informazzjoni li kien talab l-Onor. Jesmond Mugliett fil-laqgħa preċedenti dwar iż-żewġ proprjetajiet li l-GO għandha ħdejn St. Francis Revelin u Sa Maison.  
Wara diskussjoni qasira dwar din l-informazzjoni mogħtija, iċ-Chairman għadda biex poġġa l-mistoqsija.  Ir-riżoluzzjoni għaddiet unanimament u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

RIŻOLUZZJONI DWAR TRASFERIMENT TA’ PROPRJETÀ (MALITA INVESTMENTS p.l.c.)

Il-Ministru Tonio Fenech, ressaq din ir-riżoluzzjoni: 

“Billi l-Gvern iddeċieda li jwaqqaf kumpanija pubblika bl-iskop li sservi bħala mezz ta’ investiment fit-tul għall-pajjiż sabiex b’hekk titnaqqas id-dipendenza tal-Gvern fuq id-​dħul mit-taxxi diretti u ndiretti mill-poplu;

U billi 1-ħsieb hu li 1-kumpanija taħdem fi tlett oqsma ewlenin:‑

1. L-immaniġġjar u t-tmexxija ta' proprjetajiet immobbli bil-għan 1i jiġi mmassimizzat id​-dħul minn din il-proprjetà;

2. li tinvesti fi proġetti nazzjonali jew ta' natura strateġika, bħalma  huma 1-proġetti marbuta mar-riġenerazzjoni tal-Belt; u

3. li jkollha investimenti fi stocks u ishma, kemm lokali kif ukoll barranin, u li ma jkun hemm qatt interess ta' tmexxija.

U għalhekk, billi 1-Gvern tar-Repubblika ta' Malta bi ħsiebu jittrasferixxi b'ċens temporanju t-Tejatru Rjali u 1-Parlament it-ġdid lill-kumpanija Malita Investments p.l.c, kif inhu deskritt aħjar fl-abbozz ta' ftehim imqiegħed fuq il-Mejda tal-Kamra, taħt il-​kundizzjonijiet li jinsabu fl-istess abbozz;

U billi sabiex din il-kumpanija jkollha l-fondi meħtieġa għall-finanzjament ta' dan 1-​akkwist, il-Gvern tar-Repubblika ta' Malta bi ħsiebu jittrasferixxi d-diretti dominji, ċ-ċnus u l-proprjetà wara Ii jagħlaq iċ-ċens tal-proġetti:- tat-Terminal tal-Cruise Liners (VISET) u l-Bini tat-Terminal tal-Mitjar f’Ħal-Luqa (Malta International Airport) li ġew mogħtija permezz tal-kuntratti tat-22 ta' Novembru 2001, 26 ta' Lulju 2002 u 1 ta` Lulju 2010, rispettivarnent, wara li għaddew permezz tar-riżoluzzjonijiet minn dan il-​Parlament. Il-kumpanija Malita Investments p.l.c se tħallas għall-akkwist tad-dirett dominju billi toħroġ ishma favur il-Gvern tar-Repubblika ta' Malta. Dan it-trasferiment hu deskritt aħjar fl-abbozzi tal-ftehim imqegħdin fuq it-Mejda tal-Kamra.

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268 Att dwar it-Trasferiment ta' Artijiet tal-Gvern li art li tkun proprjetà tal-Gvern jew amministrata minnu tista' tigi trasferita skond riżoluzzjoni speċjali tal-Kamra tad-​Deputati li tkun fis-seħħ fil-waqt tat-trasferiment;

U billi huwa xieraq li t-trasferimenti fuq imsemmijin jsiru skond riżoluzzjoni speċjali tal-​Kamra tad-Deputati;

Għalhekk huwa b'dan riżolut:‑

(i) li 1-art u il-bini tat-Teatru u l-Parlament f’City Gate, il-Belt Valletta, kif deskritti aħjar fl-abbozzi tal-ftehim li jinsabu imqiegħdha fuq il-Mejda tal-Kamra jiġu trasferiti b'ċens temporanju lill-kumpanija Malita Investment p.1.c.;

(ii) li d-dirett dominju taċ-ċnus tal-progetti:- tat-Terminal tal-Cruise Liners (VISET) u il-Bini tat-Terminal tal-Mitjar f’Ħal-Luqa (Malta International Airport) kif deskritti aħjar fl-abbozzi tal-ftehim li jinsabu imqiegħdha fuq il-Mejda tal-​Kamra jiġu trasferiti b'bejgħ lill-istess kumpanija Malita Investment p.l.c. għall-iskopijiet u skond il-pattijiet u kundizzjonijiet imsemmija fl-istess abbozzi;

(iii) li 1-Kummissarju tat-Artijiet ikollu 1-fakultà li: 
   

a. jidher fuq u jiffirma l-istess kuntratti għan-nom tal-Gvern ta' Malta;
b. japprova tibdil fl-abbozzi mqiegħda fuq il-Mejda tal-Kamra                     limitatament sabiex jigu rettifikati kwalunkwe żbalji tipografiċi jew riferenzi fl-istess abbozzi.”.
Il-Kumitat għadda sabiex jiddiskuti din ir-riżoluzzjoni.
Il-Ministru tal-Finanzi, l-Ekonomija u Investiment qiegħed fuq il-Mejda tal-Kumitat kopja tal-“Projected Income Statement (Y1 to Y15) u (Y16 to Y30)”.
L-Onor. Mugliett qajjem il-punt dwar x’garanzija jista’ jkun hemm li jsir il-ħlas taċ-ċens mill-Gvern.  Il-Prof. Refalo, li kien preżenti għal-laqgħa, intalab jagħti l-parir tiegħu dwar dan il-punt.  Il-parir li ngħata kien li l-ammont involut għandu jiġi debitat fuq il-fond konsolidat bħalma jsir fil-każ tal-imgħax fuq il-public debt.

Il-Ministru laqa’ dan is-suġġeriment u talab lis-Segretarju Permanenti fil-Ministeru tal-Finanzi, l-Ekonomija u Investiment sabiex jieħu nota ħalli tkun tista’ tidħol emenda simili.   

L-Onor. Jesmond Mugliett qajjem ukoll il-punt dwar il-fatt li fil-memorandum and articles of association hemm li sa 30% tal-ishma tal-Malita Investments jistgħu jkunu private holding.  Huwa ssuġġerixxa li għandha tidħol klawsola li tgħid li jekk fil-futur il-Gvern jiddeċiedi li jżid dawn it-30% jintrabat li jressaq riżoluzzjoni quddiem il-Parlament.  
Diversi punti oħra ġew imqanqla u ġew anke magħmula domandi mill-Membri tal-Kumitat.
Fl-aħħar tad-diskussjoni ċ-Chairman poġġa l-mistoqsija fuq ir-riżoluzzjoni.  Ir-riżoluzzjoni m’għaddietx b’mod unanimu u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għad-diskussjoni.

Fis-6:02 p.m. il-Kumitat aġġorna.






ANNA BRINCAT






SKRIVANA TAL-KUMITAT

KONFERMATI






ONOR. CARMELO MIFSUD BONNICI, M.P.

MINISTRU TAL-INTERN U AFFARIJIET PARLAMENTARI

CHAIRMAN TAL-KUMITAT
P:\Committees\11th Leg\NAO Accounts Committee\Minutes\20120427_017m_nao.doc

